
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЖҮЖИГЧИН

	Арван хоёрдугаар сарын 31

	 

	В. Л. Сперантовад зориулав.

	 

	Би түүнийг театрын ажилтнуудын орох хаалганы дэргэд хүлээж зогслоо. Яарсандаа нүүрнийхээ будгийг гүйцэд арилгаагүй жүжигчид гудамжинд гүйн гарцгааж, аль нэгэн машиныг зогсоочхож магадгүй гэж горьдохдоо гараа гозгонуулж байснаа энэ горьдлого ашиггүйг мэдээд метро руу гүйлдэв.

	Жижигхэн биетэй тэр алчуураар толгойгоо ороочихсон яаралгүй гарч ирэв.

	— Уучлаарай. Би танд... Та ид шидтэй жүжигчин гэж хэлэх гэсэн юм.

	— Би юу?! Яагаад тэр вэ? 

	— Яагаад гэвэл өнөөдөр та миний эмээ боллоо. Миний хувьд та түүний амьдралыг уртасгалаа. Хамгийн сүүлийн удаа танай театрт би түүнтэй хамт ирсэн юм. Эрт ээ... дайны өмнө.

	— Бас л шинэ жил болох гэж байсан уу?

	— Яг тийм! Би танд яримаар байна... гэтэл

	— Та гар дор тааралддаг юун сайн юм. Гадаа их халтиргаатай байна, би үргэлж халтирч уначих гээд байдаг юм. Яараагүй бол хөгшин эмээгээ түшээд явж үзээрэй... Тэгээд далимд нь ярина биз.

	Эмээгийн сууж байсан байшин одоо байхгүй. Гудамжийг нь өргөсгөх гээд байшинг нь газарт оруулчихсан юм. Эмээ үүнд баярлах байсан байх гэж би боддог юм.

	Ер нь түүний зан нь их гайхалтай. Жишээ нь л түүний хуучин тагт нь чимээгүй гудамж руу биш, харин өдөр шөнөгүй шуугиан тасардаггүй зам руу харж байдаг нь түүнд таатай санагддаг байж билээ.

	— Нойр хүрдэггүйнхээ бурууг түлхчих юмтай байгаа нь овоо шүү дээ гэж эмээ ярьдаг байлаа. Дөрвөн охинтой байсан юм. Харин зөвхөн манай ээж л эмээтэй нэг хотоор барахгүй, булангийн цаана гуравхан алхмын газар, яг үнэнээрээ бол хорин долоон алхмын газар суудаг юм.

	Нэг өдөр би эмээгийнхээс өөрийнхөө байшинг хүртэл алхмын тоог гаргаж билээ.

	— Бид нэг байранд хамт суудаггүй байсан минь юун сайн хэрэг вэ? Би багаасаа айлд зочлох дуртай. Угтаж аваад л, гаргаж өгөөд л, үйлчлээд л гэж эмээ ярьдаг байлаа. Тэр явгаар байтугай унаагаар ч гэсэн зочлох дуртай байлаа.

	Тэр зундаа тосгонд суудаг багш ахындаа олон жил зочилсноо байн байн ярих дуртай. Тэр нь үеэл ах нь ч гэсэн эмээгийн яриагаар бол төрсөн ах шиг нь угтаж авдаг байж л дээ. Энэ бол дайны өмнө юм... Харин дайны дараа бол ах руугаа яваагүй, яагаад гэвэл тэр нь амь үрэгдчихсэн юм. 

	— Эмээ маань, тэр манайхан дотроо хамгийн зан сайтай нь байсан юм. Нас барсан болохоор нь ч тэр биш, би урьд нь ингэж ярьдаг байсан юм гэдэг сэн. Шинэ жил дөхөөд ирэхээр эмээ маань яагаад ч юм дандаа л өөр өөр газар байгаа охидыгоо урих байх гэж хүлээдэг байлаа. Тэр ч байтугай ач нартаа аваачиж өгөх гэж дэлгүүрүүдээр тоглоом хардаг байв. Охид нь баяр хүргэсэн ил захидал ирүүлдэг байлаа. Тэд их санаж байна гэж бичдэг байлаа. Тэд түүнд хайртай байсан юм. Харин зүгээр л тааж мэддэггүй байсан байх. Би энэ бүхний тухай биччихэж болох байсан л даа. Нэг удаа яг бичих гэсэн юм, харин эмээ намайг болиулж: 

	— Хэлж өгвөл хоёр тавьдаг гэсэн байх аа? гэхээр нь

	— Тэгдэг гэж би хариулав.

	Одоо миний энэ дурсан санаж байгаа оны босгон дээр манай сургуулийн зургаадугаар ангиуд хамтран үзвэр үзэцгээсэн юм.

	Хэдийгээр хүүхдийн театр луу явсан боловч аливаа үзвэрийн нэгэн адил өөрсдийн захирагчтай байлаа. Эцэг эхийн зөвлөлөөс нэг ээж, анги удирдсан багш хоёр байв. Хоёр, гурав хоногийн өмнө зургаагийн “Б”-д өөрөөр хэлбэл надад партерийн билет, харин зургаагийн “А”-д бэльтажийн билет таарсан нь мэдэгдсэн юм. Зургаагийн “А” манай ангиас огт доргүй, тэр ч байтугай надад бол илүү ч юм шиг санагддаг. Яагаад гэвэл тэнд Галя Козлова сурдаг юм.

	Тэр дүрслэх урлагийн дугуйлангийн ахлагч юм. Би зураг зурж чаддаггүй мөртөө энэ дугуйланд нэрээ бичүүлчихсэн юм. Сургуульд орсноосоо хойш зургаан жилийн турш тэр намайг ганц удаа хайхарч билээ.

	Сургуулийн залуу зураачдын нэрсийн жагсаалтыг гаргаж байхдаа тэр “Чи хаана суудаг вэ?” гэхэд нь би гудамжныхаа нэрийг мартчихаж билээ. Ямар вэ дээ! Удалгүй би дугуйлангаасаа гарсан, учир нь хайртай хүнийхээ нүдэнд бусдаас дор харагдаж болохгүй гэж би ойлгосон юм. Тэр дугуйланд надаас доор зурдаг хүн ер байгаагүй юм... Жүжгийн билет би хоёрыг авчхав. “Галя дээр очоод ямархан нэгэн юмны далимд, “Би илүү билеттэй болчихлоо. Партерт суух нь бэльтажаас хавьгүй дээр. Авбал ав...” гэж хэлнэ. Тэгээд жүжгийн турш түүнтэй зэрэгцэн сууна! Ингэж энэ он дуусахаар би амьдралынхаа хамгийн аз жаргалтай жил гэж тооцно” хэмээн бодлоо.

	Хичээл дээр тэр ч байтугай шөнөөр би: “Хажуугаар нь өнгөрөнгөө мэндэлнэ... Нэг юм санах мэт эргэнэ... гэж сургуулилж байв. Харин партерт бол хөтөлбөрөө танилцуулна... Тэр түүнийг уншина, гартаа барина. Тэгсний нь дараа би хөтөлбөрөө хадгалчихна. Тэгээд шинэ жилийн өмнөхөн түүнийгээ гаргаж ирээд үзэж, дурсаж байх болно...” гэж бодож байлаа.

	Яг шинэ жилийн өмнө, хоорондоо ярилцаж тохирсон юм шиг ээжийн дүү нараас ил захидал ирлээ.

	Тэд эмээд, ээж аав хоёрт, тэр ч байтугай надад баярын мэнд хүргээд, их санаж байгаа боловч уулзаж чадахгүй байгаагаа бичжээ.

	— Юм хүлээх ч бас сайхан. Юу ч болж болно шүү дээ... гэж эмээ аяархан хэллээ.

	Аав ээж хоёр маргааш нэг айлд очих ёстой боловч очих маш дургүй байгаа, гэвч очихгүй байх аргагүй тухайгаа ярилаа. Тэгэхээр нь би яг түүний нь аялдуулж гунигтайгаар: 

	— Харин би бол маргааш театрт очихоос аргагүй... гэтэл эмээ цүнхэндээ нэг юм эрээд унав. Тэгэхээр нь би гэнэт... өөрөө ч мэдэлгүй.

	— Эмээ, хоёулаа хамт явъя. Надад илүү билет бий гэчхэв.

	Аав ээж хоёр учиргүй их баярлав.

	Тэд өөрсдөө ч гэсэн надтай хамт дуртайяа явах байжээ, учир нь хүүхдийн театр томчуудад хүүхдүүдээс дутуугүй сонирхолтой байдаг ажээ. Эмээ, тэдний оронд тэр айлд очих бол тэр хоёр эмээтэй дуртай солих байжээ. Эмээ улам тонгойж цүнхэндээ юмаа эрсээр байв. Хожим нь, баярлаад тэгж байсан нь тодорхой болсон юм.

	— Үсээ янзлах хэрэгтэй, харин маргааш үсчинд оочир нь дийлдэхгүй! Би хар платьеэ өмсчих үү, та нар юу гэж бодож байна? Гашуудлын байдалтай болчихгүй байгаа? гэж эмээ хэлэв.

	— Хар өнгө бол баяр ёслолын өнгө гэж аав баяртайгаар мэдэгдэв. 

	Эмээгийн театрын дуран ч бас баяр ёслолын хар өнгөтэй ажээ.

	— Хармаар байна уу? гэж эмээ жүжиг эхлэхээс өмнө надаас асуув. Би дуранг нь аваад бэльтажид сууж байгаа Галя Козлова дээр тааруулав.

	“Ямар гоё вэ? Би түүнээс хол, гэвч тэр надтай яг зэрэгцээд сууж байна. Гэвч түүнийгээ мэдэхгүй. Би нууцаар түүний эрүүг нь ажиглаж болно, ёстой догь...” гэж бодлоо.

	Энэ үед эмээ миний хажууд сууж байсан нэг ширээний маань хүүхдэд хандан: 

	— Алив наад шилээ аваад аль, хүрээ нь чамд таараагүй, томдчихсон юм шиг байна. Нүүрийг чинь таглачхаж, шилийг нь ч сайн арчаагүй байна. Энэ их гэрэлд шууд мэдэгдэж байна, ингэж арчих хэрэгтэй... тэгэхгүй бол чи хараагаа эвдэнэ шүү! гэлээ. 

	Эмээ нүдний эмч байсан юм. Ойр хавьд нь нүдний шилтэй хүн байвал тэр заавал ч үгүй хүрээ, шил нь таарч уу, үгүй юу гэж шалгадаг юм. Охид дээрээ очих сон гэж бодож байхдаа “Ач нарын маань хараа ямар байна, үзнэ ээ” гэж байсан юм. Тэр хорвоогийн бүх хүмүүсийн хараа сайн байгаасай гэж хүсдэг байсан юм. “Хэрвээ Галя Козловагийн нүд нь ялихгүй өвддөг сөн бол би түүнийг эмээ дэрээ аваачих сан” гэж мөрөөддөг байлаа.

	Цайртлаа халсан аварга том гэрэлт гэрэвч аажмаар хөрж эхлэхэд хөшиг яаралгүй нээгдэж тайзан дээр жаал хүү гарч ирлээ. Тэр хүү явж байснаа зогсоод бодлогошрох юм. Тэгснээ дахиад л цааш явах юм. Түүнийг би, хагас зуун жил багшилж байгаад бие нь муудаж багшлахаа больсон боловч хүүхдүүдгүйгээр байж чаддаггүй настай эмэгтэй рүү явж байгаад итгэсэн юм. Жаал хүү түүнийг ганцаардуулахгүй гэж шийджээ. 

	Агуу том гэрэлт гэрэвч дахин гэрэлтэж эхлэхэд эмээ, миний өнөөх насан турш хадгалах гэсэн хөтөлбөрийг хуруугаараа тогшоод: 

	— Энэ ид шидтэй жүжигчин! гэв.

	— Жаал хүүхэд болж тоглож байгаа юу?

	— Тийм ээ... гээд хэсэг дуугүй байснаа: — Яг л чамайг тоглож байна гэж нэмж хэллээ. 

	— Яалаа гэж дээ! гэж би даруухнаар эсэргүүцэв.

	— Буфетэд очъё, би театрын буфетэд чихэлдэх дуртай гэж эмээ хэлэв.

	Бид сэлгүүцэх танхимд гарч ирлээ. Хүүхдүүд намайг эмээтэйгээ явааг хараад чимээгүйхэн шоолох байх даа гэж бодлоо. Гэтэл хэн ч шоолсонгүй.

	Эцэг эхийн зөвлөлөөс ирсэн ээж бидэн дээр гүйж ирээд: 

	— Чи ичилгүй эмээтэйгээ ирсэн чинь гайхамшигтай байна! гэж дуу алдав.

	— Эмээ ээ, бушуулаарай, тэр дарааллыг хараач гэж би хэллээ. 

	— Үгүй дээ, хүүхдийн театрт эмээ хүнийг юу гэж дараалуулах вэ гэж эмээ нь сөргөв. Үнэхээр ч түүнийг дараалалд зогсоосонгүй. Буфетийн лангуунд тулж очоод тэр эргэн харан:

	— Алимтай боовонд дуртай юу? гэж бархирав. Өөрийг нь түүнд дуртайг санаад би ч бас дуртай гэж хэлэв. 

	Одоо олон жилийн хойно би: “эмээг тэр орой өөр өөр газар суудаг хүүхнүүд нь харж чадаагүй нь ямар харамсалтай вэ? Түүнийг баярлуулах ямар амархныг тэд ойлгох байсан даа” гэж боддог юм.

	 

	* * *

	 

	— Одоо бол миний хүү сургуульд орчихсон.

	— Харин би эмээ болчихсон! 

	— Тайзан дээр л... 

	— Амьдралд ч гэсэн! гээд тэр миний гарыг түшиж, — Яасан халтиргаатай байна аа гэв.

	— Бид өөр хотод суудаг. Харин энд томилолтоор ирээд орой театр дээр хүрээд ирсэн чинь бүх юм хуучин хэвээрээ байх юм! Анги удирдсан багш зургаадугаар ангийнхныг жүжигт авчирчээ. Нэг хүүхэд нь өвдчихөөд илүү билетийг нь би авсан юм гээд би хэсэг дуугүй явснаа, — Танд баярлалаа гэж нэмж хэлэв.

	— Яалаа гэж тэр вэ?

	— Та надад, түүний амьдралыг уртасгаж өглөө! Та надад дурсан бодох боломж олголоо. Харин түүнд тэр нэгэн орой намайг сайн харах боломж олгоогүй юм... Тэгээд ч тэр их баяртай байсан юм. Энэ гайхамшиг биш гэж үү? гэхэд бидний хөлийн дор халтиргаа байгаагүй боловч жүжигчин эмэгтэй миний гарыг улам чанга түшив.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АНАТОЛИЙ АЛЕКСИНИЙ УРАН БҮТЭЭЛИЙН ТУХАЙ 
Оршлын оронд

	Сэтгэл зүйн үргэлжилсэн үгийн төрөлд Анатолий Алексиний туужууд гайхамшигт үзэгдэл болсон юм. Энэ зохиолууд дотор талаасаа, жинхэнэ хүнлэг ёсны гэрэл цацраан байх шиг байдаг.

	АГНИЯ БАРТО

	 

	 

	Зөвлөлт Социалист Бүгд Найрамдах Холбоот Орос улсын төрийн шагналт, мөн Н. К. Крупскаягийн нэрэмжит болон Лениний комсомолын шагналт Анатолий Алексиний тууж, өгүүллэг, жүжгүүдэд гарч буй бага, өсвөр нас нь яг л байж байдгаар амьдралын, зогсоо зайгүй, баяр жаргалант нээлт, яруу найраг, романтик эрлийн үе байх юм. Энэ бол хүний ирээдүйн бүхий л амьдралын олон хүнд асуудлууд анх шийдвэрлэгддэг үе юм. Алексиний зохиолын том жижиг баатруудын алиных нь ч замд ямар ч бэрх юм тулгарлаа гэсэн тэд алиа хошин зан, өөдрөг үзэл, үнэн шударга, сайн үйлс ялна гэдэгт итгэх итгэлээ алддаггүй юм.

	ВАДИМ КОЖЕВНИКОВ

	 

	Элэгсэг найртайгаар: “Аа, ёстой догь! Уншсан!” гэцгээж байдаг юм. Энэ бол Алексиний туужууд ихэд нэрд гарч... зүй ёсоор үнэлэгдэж байгаа хэрэг. Тэдгээрийг манай бүгд найрамдах улсуудад ч, хилийн чанадах орнуудад ч дуртай нь аргагүй уншдаг юм. Номууд нь олон хэлээр орчуулагджээ.

	ЛЕВ КАССИЛЬ

	 

	Би Анатолий Алексиний тууж өгүүллэгүүдэд дуртай. Том жижиг баатруудынхаа сэтгэлд айхтар нэвтрэн ордог, цэвэр ариун бөгөөд уянгалаг, алиа хошин, баяр баясалд нь дуртай... Яг амьдралд тохиолддог шиг, энэ бүтээлүүдэд ноцтой бөгөөд хөгжилтэй, гунигтай бөгөөд инээдэмтэй зүйлс нь янз бүрийн гудамжаар биш, харин яг зэрэгцээд бие биеэ дэмнэн явж байна.

	ЗСБНХУ—ЫН АРДЫН ЖҮЖИГЧИН ЛИДИЯ КНЯЗЕВА

	 

	 

	Янз бүрийн бүтээл... Гэвч тэдэнд нэгэн ерөнхий юм байх юм. Тэр нь сайн сайхан, ариун шударга юманд сургах юм. Хөдөлмөрт дурлахыг, эвлэлдэн найрамдахыг өндөр үнэлж, хөгжилтэй, баясалтай байхад сургадаг.

	СЕРГЕЙ МИХАЛКОВ

	 

	Алексиний “Миний ах кларнет үлээдэг”, “Хэнз хүүхэд”, “Тэр цагт хаа нэгтээ” хэмээх туужууд нь өвөрмөц гурамсан зохиол бөгөөд өсвөр үеийнхний бие хүн болон төлөвшихөд ёс суртахууны талаар зохиогчийн онцгой анхаарлыг нэгтгэдэг юм.

	ФЕЛИКС КУЗНЕЦОВ

	 

	Энэ тууж өгүүллэгүүдийн өсвөрийн баатрууд нь ихэнхдээ тулалдааны биш, харин ёс суртахууны гавьяа байгуулж байна. Гэвч тэдний үзэл санаа, үйл явдлыг миний нөхөд агсан залуу гвардичууд шиг зоригтой, ариун шударга хүмүүс хатуужуулсан гэдэгт би итгэж байна.

	“Залуу гварди” штабын гишүүн агсан нэгдүгээр зэргийн ахмад

	ВАСИЛИЙ ЛЕВАШОВ

	 

	 

	Тэр бээр сайн хүмүүсийн тухай бичдэг юм. Тэгээд ч номууд нь тэр сайн хүмүүсийн тоог арвижуулж байгаа юм.

	АЛЕКСЕЙ МУСАТОВ

	 

	 

	 

	Анатолий Георгиевич Алексин 1924 онд Москва хотод, хуучин большевикийн гэрт төрсөн юм. Аугаа их эх орны дайны үед батлан хамгаалах заводын барилга дээр ажиллаж заводын сонины хариуцлагатай нарийн бичгийн дарга хийж байв.

	1950 онд, Анатолий Алексин дээд сургууль төгсөх жилээ залуу уншигчдад зориулсан анхныхаа туужийн номыг хэвлүүлжээ. Түүнээс хойш зохиолууд нь олон арван удаа хэвлэгдээд байна. Тэдгээр туужийн заримыг нь пионерын насны багачуудад (“Гучин нэгэн өдөр”, “Саша, Шура хоёр”, “Сева Котловын ер бусын аялал”, “Коля Оляд, Оля Коляд бичиж байна”, “Долоодугаар давхраас ярьж байна!” “Мөнх амралтын оронд”, “Заримыг нь идэр насныхан болон залуу үеийг хүмүүжүүлж буй томчуудад зориулан” (“Тэр үед хаа нэгтээ”, “Миний ах кларнет үлээдэг”, “Хэнз хүүхэд”, “Жүжигчинч”, “Манай гэр бүлийн тухай”, “Тав дахь эгнээний гурав дахь нь”, “Ухаангүй Евдокия”) бичжээ.

	Театруудын тайзан дээр Анатолий Алексиний “Буцах хаяг”, “Утасдаж байгаад ирээрэй”, “Миний ах кларнет үлээдэг”, “Аравдугаар ангийнхан” жүжгүүдийг нь амжилттай тоглож байна. Александр Фадеевийн романаар хийсэн “Залуу гварди” жүжгийг нь олон нийт өндөр үнэлж байна.

	А. Алексиний зохиолууд бүх ах дүү бүгд найрамдах улсуудын болон Европ Азийн социалист улсуудын хэлээр, мөн Англи, Япон, Франц, Испани, Итали, Перс, Бенгалиар орчуулагдаад байна.

	Зохиолч, ЗСБНХОУ-ын Төрийн шагнал, Лениний комсомолын шагналаар шагнуулсан, Хөдөлмөрийн гавьяаны Улаан тугийн хоёр одонтой, Н. К. Крупскаягийн нэрэмжит хүндэт медаль болон бусад олон медальтай билээ. Г. X. Андерсений нэрэмжит Олон улсын диплом хүртжээ.

